ПРИЛОЖЕННЁ № 1

Му  сотчӧ
Гожумыс таво вöлi öддьöн жар. Кынымкö месяц небосянь эз усь öтiк ва воть. Видззез вылын одз рушмис турун, пуэз вылын öшöтчисö листтэз. Вöрын уялiс лöз тшынок, и кажитчис, бытьтö сэтчин сотчö костёр.

Андрей нима зоночка öтпыр вуграсис Янчер ю вылын, кöда визывтö вöррез коласöт, миян деревня дынöт. Вöлi пемдандор ни, но нельки татöн, юыс дорын, сё эшö ымралiс кöс тöлок. Шондi саясис ыджыт кöззэз сайö, вöр весьтöт уйис ни бледыник тöлiсь. Андрей каттис вугыршать бердö лескасö и лöсьöтчис мунны гортö.

Деревняö колiс мунны ыджыт пожумьяинöт. Кöр Андрей пырис сэтчö, сай берегыс ладорсянь, тожö пожумьяинсянь, тöлок вдруг вайöтiс нырö тшын дук. Зонка вежöртiс, что мыйкö сотчö, а мый − сiя эз тöд. Тшыныс вöлi не сэтшöм, кытшöм петö керку трубаись, а öддьöн курыт, дзик неылын сотiсö назём. «Мый сэтчин керсьö? Может, кинкö бöбалö?» − думыш керис зонка. А тшын сё кöвьясис и кöвьясис, жагöник петiс вöрсис и кывтiс ю весьтöт. Лажмытик местаöт, кытöн ваыс вöлi только пидзöсви, Андрей вуджис сай берегас и сразу жö казялiс, что сотчö... му! Зонка перво эз и верит аслас синнэзлö, сiя эз и думайтлы одзжык, что берег дорись уль му вермас сотчыны. А сiя вот! Муись петiс тшын, и тыдалiсö бикыввез. И кытчö бы дзар эн кер, быдлаын шаитiсö ни кöс мыррез, ризьöтiсö уввез. Татöн сотчис не только му, но и вöр. Кинкö юыс дорöт ветлöттöн уськöтöма би, и шогмöм пожар.

«Мый керны? Колö öнi жö кусöтны, колö дорйыны вöрсö, но верма ли öтнам?» − думайтiс зонка. Сiя пондывлiс вöлi кайöтлыны васö чуманокöн, кытчö тэчис чери, но чожа казялiс, что пессьö весь: мымда бы эз киськав, мусис сё петiс курыт да сьöд тшын. Сэк Андрей чепöссис гортас, котöртiс веськыта ю пöлöн деревняö.

− Маму, маму, − ышки-пойки пырис сiя керкуö. − Вöрас пожар, му сотчö!

− Кытшöм пожар? Кытöн сотчö?

− Да ю дорас, мельнича дынын!

Андрейлöн айыс мыйкö керис комын, и кöр кылiс зоныслiсь висьтасьöмсö, петыштiс джодж шöрö.

− Му сотчö? Да эта жö öддьöн умöль! Быль, мельнича дынын муыс торфа, сiя и сотчö...

Айыс шупыта петiс öтöрö, Андрей − тожö. Курыт тшын вайöтiс ни татчöдз, и ая-зона тэрмасисö мунны лесопункт контораö. Сэтчин нiя юöртiсö пожарыс йылiсь, звонитiсö лесничествоö. Чожа пондiс чукöртчыны отир. Мужиккез да инькаэз неважын только локтiсö удж вылiсь, вöлiсö мыдзöсь, но öксисö дружнöя. Вöрыс эд народнöй, некинлö абу охота, медбы сiя сотчис. Чожа быдöнныс перыта мунiсö мельница сайö, кытöн чижöтöмöн сотчисö ни лыссэз, койисö жарöн колодаэз, чискисö сiсь мыррез. Отир кайöтлiсö ведраэзöн ва, гарйисö кöртзыррезöн сотчан мусö, керисö канаваэз. Нiя уджалiсö ойшöрöдз, люзь вамисö, и гортö мунiсö только сэк, кöр кусiсö бикыввес.

Но пожар, тыдалö, эз вöв досповна кусöтöм.

Ашынас, кöр отир эшö вöлiсö гортын, деревняö верзьöмöн локтiс лесник. Сiя, тыдалö, бура тэрмасьöма: вöлыс пымалöм, аслас чужöмыс гöрдöтöм. Лесник чеччöвтiс вöв вылiсь и горöн юöртiс челядьыслö, кöдна ештiсö ни гöгöртны сiйö:

− Сё вöрыс сотчö. Беда, челядь.

− Мый жö керны? Может, ми отсавны вермам?

− Вермат, челядь. Давайте чукöртчö, босьтö сьöрö ведраэз, кöртзыррез и мунö кусöтчыны. А ме эшö вöр заптiссез дынö ветла.

Лесник шупыта гöнитiс посёлоклань, а челядь чепöссисö чукöртны отирöс.

Недыр мыйись мельницалань кыссис быдса лёдз − взрослöйез и челядь. Быдöнлöн киэзын вöлiсö ведраэз, кöртзыррез, черрез.

Пожар ештöм паськавны ни. Муын сотчисö вужжез, пöрласисö ыджыт пуэз, Челядь кайöтлiсö юись ва, киськалiсö мыррез, мусö. Би вуджöма ни нiйö канаваэсö, кöднö ойнас гарйисö отирыс, и öнi колiс вились гарйисьны. Не öтiк сотня ведра ва ни кайöтiсö челядь, а му сотчис и сотчис. Сьöкыт кусöтны торфсö, öддьöн сiя сотчö. Видзöтан, некытöн ровно биыс абу ни, а тшын сёравно петö.

Чожа локтiс лесник. Сiя висьталiс, что пожар вылö лесопункт иньдiс бульдозер. Но кытчöдз сiя эз вöв, челядь эз пондö весь öштыны кадсö, а одзлань тышкасисö бикöт.

Уна вын нiя пуктiсö, медбы пожарыс эз паськав. И только сэк, кöр веськыта колодаэз да мыррез вылöт, ёна гургöмöн и жольöтöмöн сибалiс бульдозер, челядь пуксисö берег дорö шоччисьыштны. Бульдозерист иньдöтiс ассис вына машинасö сотчан месталань, гöгöртiс сiйö. Бульдозерлöн лэчыт пурт увтын лотшкöтöмöн пöрисö пуэз, нильк мунiсö рябина да льöмпу кусттэз. Сэсся бульдозерист лэдзис пуртсö лажмытжыка, öдззис гарйыны канава. Сiя гарйис öддьöн пыдына, мöдöртiс быдöс торфсö, орлалiс вужжесö, лэбтiс песöк. Би локтiс эта канава дынöдз и эз ни вермы вуджны сiйö: песöкыс эд оз сотчы!

Челядь иньдöтчисö гортö. Нiя баитiсö сы йылiсь, что би вермис бы керны ыджыт вред, если бы Андрей эз казяв пожарсö аскадö и эз юöрт сы йылiсь отирлö (В.Исаев сьӧртi).
Юасьöммез:
1. Висьталӧ, кытшӧм классын велӧтсьӧ рассказ. Укажитӧ тип да вид уроклiсь, висьталӧ медшӧр мог уроклiсь. Вежӧртӧтӧ ассиныт думанытӧ.

2. Аркмӧтӧ куим юасьӧм герой мывкыд вежӧртӧм понда.

3. Лӧсьӧтӧ ӧтiк творческӧй заданнё рассказ дынӧ. Комментируйтӧ сiйӧ.

4. Лӧсьӧтӧ куим заданнё челядьлiсь лыддьӧтан навыккез зорӧтӧм понда.
ПРИЛОЖЕННЁ № 2
                                ***
Тöвся шондiлöн гöрд дон
Вöр сайö вотьыштiс.
Кусiс лун, и мусö ой,
Дзик сьöд шаль, каттьыштiс.

Только кылö, кыдз мороз
Быд угöв шваткöтö.
Пöрись баба-яга рос
Йöр дорö уськöтöм.

Да öшын саям кузь ой
Ассис киэз ушкö,
То нöитö кöс кисой,
То кашляйтö-кушкö.

Ассис мича чужöмбан
Тöлiсь то мыччалö.
Муыс сылö − нянь чöвпан,
Орсö дзик чачаöн.

Йöртам мийö ласков мир
Асланым сьöлöмö.
Колям сылö кöдзыт вир,
Кöда овтöг шöммöм.

Керам сiдз, мед чочком свет
Гажа, югыт вöлi.
Орсiс миян муöн мед
Только мича тöлiсь. 

Юасьöммез:
1. Висьталӧ, кытшӧм классын велӧтсьӧ кывбур. Укажитӧ тип да вид уроклiсь, висьталӧ медшӧр мог уроклiсь. Вежӧртӧтӧ ассиныт думанытӧ.

2. Аркмӧтӧ куим юасьӧм, медбы вежӧртны кывбурлiсь ассямасӧ.
3. Лӧсьӧтӧ ӧтiк творческӧй либо исследовательскӧй заданнё кывбур дынӧ. Комментируйтӧ сiйӧ.

4. Лӧсьӧтӧ куим заданнё выразительнӧй лыддьӧтӧм понда.

ПРИЛОЖЕННЁ № 3

ГАЖТÖМ ГОВК

Пырöны ПАНКРАТ, НАЗАР и эшö морт-мöд.

ПЕТРА. Нем ог тöд... Нiя мунiсö важын ни, натьтö, мöдлапöлас ни...

ЕРОШ (чирзöмöн). Бöбöтчан! Татöн нiя. Вия, матьöс...

НАЗАР. Мый сунасят? Кошшö! Кытшöвтö берег дорсö!

ЕРОШ. Кыкнаннысö кутны! (Котöртö ю дынö, сы сьöрын − Селиван, Сава.)

ПЕТРА (горöн). Тiйö кытчö?! Ог лэдз! (Вувьялö зорöн.) Мунö сдобра, кöин табун!

ПАНКРАТ. Кутö этö дураксö да кöрталö. А нето шенталас быдöннытö.

ПОТАП (шашкаöн). Чапкы зортö! Видзöт, шашкаö эд лэчыт!

ПЕТРА. Да тэ мый, стражник! Нем ме ог тöд, эн сибöтчы!

НАЗАР. Бöбöтчö сiя! Öтлаын ныкöт... (Потаплö.) Кут и кöртав разбойникöс!

ПОТАП (Петра вылö). Висьталiсö, чапкы! А нето орöта юртö, бавчалiсь!

ПЕТРА (сибöтчис Потап дынö и вачкис зорнас Потап шашка кузя, сiя усис). А вот эн и вермы!

НАЗАР. Тьфу тэнö, сiсьмöм киöс! 

ПОТАП Вот тэ кыдз! (Чожа кыскис пистолет, но Петра уськöтчис сы вылö, мырддис пистолетсö да шупкис вöрас.)

НАЗАР (ыксöмöн). Но, мый видзöтат! Кутö разбойниксö!

Петраöс кытшöвтiсö, пöрöтöны бы, но сiя и местасис оз вöрзьы. 

ПАНКРАТ. Личкö, личкö!..

ПЕТРА. Одзöв эшö!.. (Вынöн чатыртчис, моросыс лэбтiсис, паськöтiс киэсö, и личкиссез таралiсö öтмöдöрö.) Лязгайез, эд кутчö!

НАЗАР. Öвсьы, Петрован, а то, видзöт, судитамö и тюрьмаö. Да кыдз лысьтан начальстволö паныт? Эта жö ыджыт грех!

ПЕТРА. А бöбöтны Настаöс да Игнатöс абу грех?! Да тiйö асьныт грешитат да дзугат законнэзнытö!

НАЗАР. Чö-öв!.. Да кыдз тэ паныт меным, старшиналö? Кöрталö!

ЕРОШ (берег дынсянь). Адззим, адззим! Татöн кыкнанныс! Локтö, отсалö!..

Петра уськöтчис берег дорö, мед дорйыны Игнатöс да Настаöс, но кöр керис первöй оськöв, сы коккез коласö сюйыштiсö бедь, Петра усис, сы вылö нырыштсисö и ашкарасисö мужиккез, пондiсö кöртавны.

НАЗАР. Вот сiдз! Öнi чожа раммас! 

ПЕТРА. Тiян одзын некöр ог! Локтас кад, быдсöн мынтiсям!

ЕРОШ (вöрсянь, радöн). Вот тi кытöн, пон гозъя?! Ваö нiйö чапкавны!

ПЕТРА (пессьö, мед мездöтчыны). Игнат, пышшö!

Горзöмöн котöртö Марфа.

МАРФА. Петруша, эд плотсö зверрез тойыштiсö ваö. Игнат Настакöт котöртiсö керöс вылö. Но мый жö керны?! Тэнö кöрталiсö? (Пöрччалö бы сылiсь киэсö, но мужиккез оз сетö.) Лэдзö Петрасö. Мый уськöтчитö, кыдз тшыг поннэз!

ПАНКРАТ. Вот тэ кытöн, лякöсь бöж! Öтлаын ныкöт. Шедан тэ меным!

МАРФА. Кöть мый кер! Токо сетö мунны Игнатлö да Насталö! Öнi он ни бергöт.

ПЕТРА. Чöв, Марпа. Мый нiя вежöртасö!

ПАНКРАТ (Петралö). Тупкав öмжугтö! Солдатын сiсьта, лешакöс! (Марфалö.) А тэнчит, чучалiсь, юртö пиньöвта!

НАСТА (чирзöмöн). Ой! Кутасö Игнатсö! (Мыччисис керöс вылö.) Игнаша, лок чожажык татчö! Эн сетчы нылö. Кувны, дак öтлаын!

ИГНАТ (кайис мысок вылö. Кыкнанныс жмитчисö öтамöд бердö). Токо сiдз, öтлаын, вот эта йирö!

НАСТА. Матушка ваиньöй! Босьт миянöс, грешнöйезöс! Мама, тятю, проститö!..

ИГНАТ. Дона Насту, дзульзян кай менам! Добрöй отир, олö да миянöс касьтывлö!

Игнат босьтiс Настаöс киас и уськöтчис ваö. Кылiс öддьöн гора булькнитöм. Вöр говк мöдпöв вайöтiс Игнатлiсь медбöрья кыввез: «...касьтывлö-ö-ö!..». Петра пыдына чушыктiс, лэбтiс да паськöтiс пельпоннэсö, мымда эм вын, нетшкöвтöмöн орлалiс гез, жмитiс кулаккесö и грознöя веськыта сувтiс.

Немöй сцена. Только югьялö лэдзчан шондi да шушкöтчöны тöв вылын пуэз. Кысянькö ылынсянь пондöтчис горавны гажтöм проглаза музыка, кöда ыждiс сё горöнжык и горöнжык, öтлаын сыкöт ятнöя кылiс, кыдз норöна бöрдiс сигудöк (C. Можаев сьӧртi).
Юасьöммез:
1. Висьталӧ, кытшӧм классын велӧтсьӧ произведеннё. Петкӧтӧ тип да вид уроклiсь, кытӧн бы пондiсӧ велӧтны сетӧм торсӧ пьесалiсь, висьталӧ медшӧр мог уроклiсь. Вежӧртӧтӧ ассиныт думанытӧ.

2. Аркмӧтӧ куим юасьӧм отрывок вежӧртӧм понда.
3. Лӧсьӧтӧ ӧтiк творческӧй либо исследовательскӧй заданнё быдсӧн пьеса дынӧ нето сетӧм тор дынӧ. Комментируйтӧ сiйӧ.

4. Лӧсьӧтӧ куим заданнё челядьлiсь лыддьӧтан навыккез зорӧтӧм понда.

ПРИЛОЖЕННЁ № 4
Ва увтын пос

1 глава

Беда эна нывкаэзкӧт

Эшö неважын Перкоягын, неыджыт деревняын, кöда поздiсьöма Кайскöй волок дынiсь яганёвскöй парма пыдöсö, челядь горöтлöмсянь пельшы эз кыв. А öнi петан öтöрö − гöгöр лöнь, нельки кылö, кыдз дзингöны ыркытiнын номмез, кыдз пиксöны баняэз сайись расокын асланыс поззэзын бордтöм кайпияноккез. 

Перкоягскöй школаын месяц ни кыдз чулалiс велöтчан год. Кынымкö недель бöрланьын öтiккез мунiсö пионерскöй лагерьö, мöдiккез − городö экскурсияöн. Кольччисö гортö öтнаныс Виталько да Серёжка. Кольччис эшö Маня Онянова, да мый ни сiйö лыддьыны. «Нывка дак нывка и эм, − шуисö зонкаэс, − чериавны сыкöт он мун, мяч чужьявны тожö он понды». И котрасьны öнi некинкöт. И орсны некинкöт. Гажтöм.

Виталько юис быдса кружка кöдзыт йöв, сёйис кынымкö шöрöм нянь − и пöт. А öнi мый? Может, сунгисьны кытчöкö ыркытiнö да сунасьыштны невна? Пожалуй, сунасян. Бабыс Витальколöн асывсянь рытöдз кок йылын жöдзö, сё кытшöмкö удж керö и внучекыслö спокой бы оз сет: то картов кучитны тшöктö, то гряддэз весöтны. А эта разь зонкалöн уджыс?

Öтöрын готсьöны курöггез, петух кайöма йöр вылö да ванзö-китсасьö, деревня сайын трактор гурöтö − пар гöрö, кытöнкö нывкаэз сьылöны. Натьтö, колхознöй карчйöрын капуста киськалöны. Нем интереснöйыс абу. Быдöс сiдз жö, кыдз удерлун вöлi. Быдöс сiя, мый тöн пеллез кылiсö и синнэз адззисö...

Кысь Витальколö вöлi тöдны, что как раз талун пондöтчасö сэтшöм делоэз, − только видзсьы.

Интересно, кытчö талун Серёжка юрсö пиньöвтiс? Тöн сiя эта кадö пукалiс ни Шерва дорын, кыйис учöтик-учöтик песканоккезöс, а талун некытöн оз тыдав. Поди, аймамыскöт ытшкисьны мунiс? Витальколöн дрöгнитiс сьöлöмокыс, бытьтö емöн кинкö чуткис. Мунiс кö другыс видззез вылö, сэк совсем делоыс умöль. Сэк и кувны гажтöмыссянь верман.

Зоночка сьöвзис посöдз вывсянь канава сайö, сэсся босьтiс бедь да мымда вын шентыштiс йöрыслань: мöдiс кольмöтны петухсö − эн косяв вижлоктö, кöр мортлö гажтöм. Но бедь буткисис петшöррез коласö, эз судзöт сьылiсьсö. «Проктöм курöг», −  видiс асьсö зоночка да чеччöвтiс му вылö. Колö мунны, котöртны ылöжык. Аграфена баб, натьтö, думайтö ни, кытчö иньдöтны внучексö −  то ли карчйöрö, то ли джодж чышкыны. Вермас и эшö кытшöмкö дело адззыны. Сiя сэтшöм.

Гажтöма шутнялöмöн Виталько иньдöтчис улица шöрöт. Мунiс сiя дзарьясьтöг, не тэрмасьöмöн. Мый дзарьясьны, кöр тöдан, что деревняын öнi только стогодся старухаэз да нимасись кагаэз? Не видзöтны жö нiйö.

− Виталько! Вить! Пырав миянö, ме мыйкö мыччала, − вдруг кылiс зоночка.

Маня Онянова. Конечно, сiя.

Виталько дыша бергöтчис осьта öшынлань, киэсö сюйис вешьян карманнэзö.

− Мый?

− Лок пыр. Ме чудо мыччала. Менам ловья кöчпиянок эм. Видз вылiсь дедö кутöма. 

Ловья кöчпиянок! Радувьяс Виталько чепöссис посöдзлань, мöдö вöлi чожжык пырны Маня дынö, да первöй жö поспу вылын тран сувтiс. «Вот эшö! Кыдз учöтик кагаок, ылалi кöчпиянок видзöтны. Тьфу!»

Лöгасис ас вылас Виталько, а эшö ёнжыка лöгасис Маня вылö. Бöбöтлö кытшöмкö косöй сина кöчпиянокöн. Да сiя, Виталькоыс, может, миллионö ни адззылiс кöчпияноккесö и шы оз сет. Тожö чудо адззöма.

− Мый нö он пыр? − казялiс зонкалiсь паймöмсö Маняыс.

− Мый, мый! − нерис сiйö Виталько. − Кöчпиянок − и вдруг чудо. Менам, может, ошпиян эм, да и то ладно. А сэтöн − кöчпиянок.

− Бöбöтчук! Некытшöм ошпиян тэнат абу... Тэ ачыт ошпиян. 

− А тэ − шырпиян. Тэнат чикисёккет − кыдз шыр бöжжез!

− Тэ бöбöтчук! И эшö трус. Тэ пö сё бабыткöт узьлан. Нёльöт класс кончитiн, а сё...

Павкис бöра Витальколö. Бöра трусöн шуисö. А мыля?

Виталько кöин моз дзарнитiс Горба керöс вылö, сьöлöмсянь чурс сьöвзис кок увтас. «У, лёкшöр, тэ увья быдöс эта! И кöр тэ аслат местаись нюрас таралан!»

Не весь сiдз Виталько лöгалiс керöсыс вылö. Таво тöвнас сiя ысласис ёрттэскöт лыжаэзöн. И быдöс бур вöлi, кытчöдз эз кайö эта мыс вылö. А сiя, Горбаыс, сэтшöм джуджыт, что дзарнитан улö, и сьöлöмыт кокпятаэзö сiдз и вотьыштас. И

Виталько, конечно, эз лысьт ыскöвтны. Быдöнныс ыскöвтiсö, Маня Онянова лэбзис, а сiя − эз. Вот и лоис трусöн, тшыкöтiс нывкаыс одзын авторитетсö. А этö кыдз терпитны?

Виталько öнi только и вермис мыччавны Манялö кулак да бöра сьöвзьыны кок увтас. Маня мыччалiс сылö кывсö и шуис тешитчöмöн:

− Гажтöм лоис? Вот сiдз! Пондан аслат юрöн овны, а не чужöйöн. Висьтав ноко: мыля городас эн мун? Ме, Виталько, горт дозирайтны кольччи, а тэ кинöс дозирайтан? Ольпасьтö? Эд бöбöтiс тэнö Серёжкаыс, лешки-вошки керис.

− Кыдз сiдз бöбöтiс?

− А вот сiдз. Кузьтöв лöсьöтчис экскурсияöн городö, а сэтöн вдруг эз мун. Мыля? Только сiйöн, мыля учительницаыс группаас старостанас Катя Петроваöс пуктiс, а не сiйö. Ачыс эз мун, и тэнö сомуститiс, медбы гортын вöлi кинкöт бöбавны. Эх тэ, кукань!

Былись, кукань и эм! Да кыдз жö этö Виталько одзжык эз вежöрт? Эд Серёжкаыс былись тöвбыт городö лöсьöтчис, нельки виль рюкзак аймамыслö тшöктiс небны, а медбöрья лунö откажитчис мунны. Этö сыбöрын, кöр старостанас Катяöс пуктiсö.

− Эх, Виталько, − дзирыта шушкис сэк другыслö Серёжка пель одзас. И охота бы мунны городас, да мый ме сэтчинiсь эг адззыв? Висьтасис талун асывнас дядько Öльöксан, ошшасис, бытьтö мельница йирись югдандорас, быдса ведра ёдiэзöс кыйöма. Во-от кытшöмöсь! Только тэ, Виталько, некинлö шы эн сет, вежöртiн? Ашын шондi петiкас вуграсьны ветла, вот бурмöта сьöлöмöс!

− А кыдз жö городас? − юалiс Виталько.

− А мый ме городсис эг адззыв? − нюмыртiс тырппесö Серёжка да сьöвзис кок увтас. − Сэтчин жар, бус. Машинаэз одз да бöр... А ёдiэс, висьтасис Öльöксан дядь, быдöс гырисьöсь, госаöсь, умöликкес öтiк абу. Да! − и мечтайтöмöн шутньöвтiс.

− Öтiк асылö быдса ведра кыйöма? − дивуйтчис Виталько. 

− Конечно, − шуис Серёжка. − Öльöксан дядь бöбöтчыны оз понды.

− Тöдан мый, Сёрежка? − шушкыштiс Виталько. − Кыдз пондан мунны вуграсьнытö, дак тарснит миян öшынö, а?

− А городас? − гусьöник юалiс Серёжка.

− А мый ме сэтчинiсь эг адззыв?

− Но ладно! Только видзöтлы менам, сыбöрын не мугны. Согласитчис сэк Виталько, а часöт не чери, не город, не ачыс Серёжкаыс. Вот оказия! И кыдз веритны эта бöрын йöзыслö?

И петö, что прав Маня Онянова. Беда, батя, эна нывкаэзкöт! (И. Минин сьӧртi).
Юасьöммез:
1. Висьталӧ, кытшӧм классын велӧтсьӧ произведеннё. Петкӧтӧ тип да вид уроклiсь, кытӧн бы пондiсӧ велӧтны сетӧм торсӧ повестьлiсь, висьталӧ медшӧр мог уроклiсь. Вежӧртӧтӧ ассиныт думанытӧ.

2. Аркмӧтӧ куим юасьӧм геройез мывкыд вежӧртӧм понда.
3. Лӧсьӧтӧ ӧтiк творческӧй либо исследовательскӧй заданнё повестись тор дынӧ либо быдсӧн произведеннё дынӧ. Комментируйтӧ сiйӧ.

4. Лӧсьӧтӧ куим заданнё выразительнӧй лыддьӧтӧм понда.

ПРИЛОЖЕННЁ
Кыдззез золото кисьтöмась
Кузь да русöй чикиссезiсь,
Кöдзыт тöввезöн миссьöны,
Невна бытьтö пöрисьмöмась.

Лым эшö абу усьöма,
Только асылöн гусьöна
Чочком пуж вевттьö юссез моз

Вöррез кушöсь и кусöмöсь.

Юэз береггез нюлiсö,
Шоныт рöммесö нуисö,
Цветтэз басöкöсь кулiсö,
Ланьтiс дöс югыт тулысöдз...

Юасьöммез:
1. Висьталӧ, кытшӧм классын велӧтсьӧ кывбур. Укажитӧ тип да вид уроклiсь, висьталӧ медшӧр мог уроклiсь. Вежӧртӧтӧ ассиныт думанытӧ.

2. Аркмӧтӧ куим юасьӧм, медбы вежӧртны кывбурлiсь ассямасӧ.
3. Лӧсьӧтӧ ӧтiк творческӧй либо исследовательскӧй заданнё кывбур дынӧ. Комментируйтӧ сiйӧ.

4. Лӧсьӧтӧ куим заданнё выразительнӧй лыддьӧтӧм понда.

ПРИЛОЖЕННЁ

МАКЕДОН
Лёва Чуртанов первöй классянь велалiс лыддьöтны книгаэз. А вот газета сылö син одзас оз ков. Сымда и видзлiс сiйö киас, мымда кыскывлiс почта ящикись да пыртлiс керкуас. Но öтпыр, кöр велöтчис öкмысöт классын ни, петiс сiдз, что Лёва лыддьöтiс районнöй газетаись ыджыткодь статья...

Сiя пыртiс почта — кык газета да айыслö письмо. Чапкис газетаэсö пызан вылö и вевдöрись газетасис казялiс фотография: тоша старик öт киас видзö вöлöс, а мöднас кутöма чанёклiсь голя.

«Цыганöс снимайтöмась, — решитiс Лёва. — Мый понда? Кин сiя?»

Босьтiс газетасö, лыддьöтiс снимокыс увтiсь: «Македон дед аслас крестьянскöй хозяйствоын».

«Македон дед? Македон...»

Мыйкö тöдса вöлi и цыган кодь сьöд тоша чужöмыс, и эта аскодя нимыс — Македон.

«Кин сiя, кытiсь? Может, эшö мыйкö сы йылiсь гижöма?»

Вöлi гижöма. И сы йылiсь, кыдз локтöма овны чапкöм деревняö, кыдз керöма виль керку, гöтрасьöма. Видзö дас мöс, уна куканнез, кöть и пенсионер ни.

И вежöртiс Лёва, что Македон дед как раз сiя мортыс, кöдакöт пантасьлiс кынымкö год одзтi. Пантасьлiс случайнöя, недыр кежö...

* * *

Пондöтчис гожум. Вöлi сетöма ни медбöрья экзамен, и Лёвалö, мыдзтöм чери кыйисьлö, ковсисö виль вугыршаттез. Важжес эшö бурöсь, но дзик дженытöлöсь, и зоночка босьтiс черок да кайис вöрö. Адззис кыдззаин, кералiс сэтiсь шаттесö, волис.

Лэбтiсис вына тöв, пондiс букйыны пу йыввезын, нёкравны нiйö. Вöрыс, кöда шöрö кöшельöн пырöма ыб, пондiс пыкны, сувтöтны тöвсö, но эз вермы, да кутчис эшö öддьöнжык пессьыны тöлыскöт.

Кöшель пыдöсас перво ризьнитiс, вöлись куж-каж пöрис пу. И сэк жö вöрсис петiс кузь плаща морт, и Лёва вежöртiс, что пусö не тöлыс чегöтiс, а пöрöтiс сiя мортыс.

«Натьтö, Ондрон дед пöрласьö, — решитiс зоночка. — Сё черöн...»

Но сiя вöлöма мöдiк морт, тöдтöм. Лёва нельки повзьыштiс, кöр старикыс локтiс матöжык: чужöмыс куш тош, не ныр, не öм оз тöдчы, а тошыс сьöдся-сьöд. Не вöрись дедыс я? Вон и бырöм шляпасö синнэсви лэдзöм, мед эз казялö, что синкымтöм...

Полöм не полöм, но Лёваöс мыйкö вöрзьöтiс местасис да тойыштiс гортлань. Нельки мукöд вугыршаттесö чапкис, колис только кузьжыккесö да веськытжыккесö.

— Сулав! — не горöтчис, а дзик пон моз увтыштiс старикыс. Тöлыс дугдiс букöтны, и Лёвалöн юрас чардбиöн койыштiс:

«Не вöрись дед, дак колдун... Тöвсö лöньсьöтiс...»

Эттшöм легендаэсö Лёва, вöр дорись деревняын олiсь, кывлiс неетша. И кöть тöдiс, что некытшöм куль абу, а полöмыс эз чулав. Но и пышшыны эз ни понды. Старик сибöтчис, юалiс:

— Тэ кытiсь?

Зоночка нем эз вермы горöтчыны.

— Тэ он кыв али пöриссескöт он баит бы? — голосыс абу лöг, но небура кижгöтчö. — Ме юала: кытöн олан?

— Гортын.

— Тöда, что гортат. Быд мортыс гортас олö. Тэ кодьыс... Кытшöм деревняись, юала. Не Чукырись я?

Лёва кылiс горт деревняыслiсь нимсö, и сылö лоис гажажык.

— Сэтчинiсь.

― Гурьевнаöс тöдан? Чукыля кокасö? 

― Тöда.

— Сiя свестя менам. Иньöлöн сой... Мыччав-ко Чукырас туйсö.

Лёвалöн öнi полöмыс нач чулалiс, кылыс домйывсис мезмис да пондiс сярзьыны, кыдз тöдсакöт баитiкö.

— Лок мунам... А тэ кытiсь?

— Ме? — джöмдiс старикыс. — Кыдз тэныт и висьтавны, медбы не бöбöтны... Ме — некытiсь.

— А шуан: быд мортлöн эм горт.

— Да, шуи сiдз. А менам абу. Посёлоксянь веськыта локта и öши.

— Нем эн öш. Вот вуджам логсö да петам ыб вылас — нырыт Чукырас и пыкöтасяс. Разь Гурьевнаыс ордын важын ни эн вöв?

— Эз лэдзö вовлыны. Иган сайын видзисö, — мыйкö не öддьöн серьёзнöя баитiс старикыс. — Кыдз баранöс, торйын видзисö, медбы эг люкась.

— Гурьевнаыс барансö тожö иган сайын видзö — ёнтö. Логсö эз пондö гöгöртны — веськыта мунiсö. Лог пыдöсас инмисö мампöв тар вылö: котöртö, бордсö турунöттяс кыскö.

— Ранитöм, лэбзьыны оз вермы, — жалейтöмöн горöтчис Лёва.

Старик шуö:

— Борд сылöн дзонь. Сiя ылöтчö, поз дынас оз бы лэдз.

— Видзöт буржыка — чегöм.

— Эн вермась ассят сьöджыккескöт. Вöтчы-ко сьöрас, дак адззылан.

Чепöссис Лёва тарыслань, вугыршатьнас макнитiс, и тарыс пур-р лэбзис шорок саяс да пырис ловпуэз увтö.

— Ме мый баита: ылöтчö. Да и мый кольччö керны сылö? Вувтны оз куж, пишаль сылöн абу. Кыдз враггесö вашöтны? Тэ эн вöрöт сiйö, ась спокойнöя пöжсьö.

Эта басниыс Лёвалö гленитчис: сы моз жö думайтö старикыт. Петiсö лог мöдöрас, мунöны одзлань да баитöны.

— Кин тэнö иган саяс видзис? — тöдö бы Лёва. Старик тарыс моз жö бы ылöтчö, чуклясьö баснинас:

— Вöлi бы кинöс видзны, а видзиссес адззисьöны: Тэнö кыдз нö шуöны?

— Лёва.

— Лёва... Небытик нимыт, дзик воöм льöм. А менам — Македон. Чорыт, кöдзыт, тон-тон кын. Да мый керан? Не ачым эд бöрйи... А кыным год тэныт, Лёва?

— Двенадцать.

— Ыджыт ни. Ме тэнат годдэзын гöрны пондi... Дак вот, Лёва: миян оланыс лёк! А лёк пон мый керö?

— Увтö, повзьöтлö.

Старик нетшкöвтiс кок увтсис тшöтшкöр, орлалiс листтэсö да сюйис öмас и нiйö аклявтöн висьталiс:

— И пурсьö, Лёва. И лёк оланыс сiдзжö пурсьö. И сiя менö пурис.

— Бура куртчöвтiс?

— Зубыта, зонка! Да не кытiкö, а лолöс, лолöс! Нёль годöн пурöм местаыс эз веськав.

— Эз ков лöгöтны...

— Олансö ме эг лöгöт — мортöс. Да и не мортöс, а мортжугöс лöгöтi. Но эта йылiсь ог пондö баитны.

«Мортжугöс видан, а кытшöм ачыт? — думайтö Лёва. — Вон и паськöмыт леш-вош, и тошыт — пашмöм вурун. Тюромщик — тюромщик и эм».

Думайтiс этадз, да усис тöдвылас: эн видзöт, кыдз пасьтасьö, а видзöт, кыдз керö. И сылö жаль лоис этö мортсö. Оз тöд, мый понда, а жаль. Этö, натьтö, бабыссянь сы дынö локтiс. Бабыслiсь айсö кöркö тожö пукöтöмась кыдз бунтовщикöс, и старуха öнöдз бура жалейтö сiйö да часто сьывлö сьыланкыв:

Арся лунö мам-старушка 

Тюрьма одзö локтöма. 

Аслас зонлö, дона зонлö, 

Юны-сёйны вайöма. 

— Сетö, сетö гöснечокöс, 

Видзö мамыссянь юöр. 

Эд тюрьмаас пукалiсьыс 

Бурсö оз адззыв некöр...

Лёва — мортыс сэтшöм: мый бердö кутчас, дак керас досповна и бытшöмика. И öнi ассис мывкыдсö эз веж: вайöтiс мортсö Гурьевна ордöдз, пыртiс керкуас. А керкуас некин абу. Эттшöм гажа лунас разь кинöскö пукöтас керкуас?

Петiсö улицаас да и панталiсö хозяйкасö, здоровайтчисö. Старуха косöй синнас дзар керис тоша морт вылö да виззьыштiс лёк кыввезöн:

— Кинöс эстi лешакыс кыскалö?

Гурьевналiсь бур кывсö етша кылан, но эттшöмсö Лёва эз жö видзчись.

— Эн тöд, свестя? — рамыника горöтчис старик. — Кысь тöдан — эта дырна эг адззисьлö. Ме Македон.

— Мый татiсь кошшан! Смерттö я мый я? Разь мöдiлаын он вермы чезнитны?

— Кывзы жö менö...

— Сойöс вийин да öнi ме бердö мöдан кутчыны? Мун татiсь вакрамеш, ась пельö оз и кыв, синö оз адззы!

Лёва бокынмоз сулалö да кывзö, оз и вöрöтчы. Македон кульыштiс юр вывсис шляпасö, нямыртiс кырымас да зыртыштiс шляпанас кымöссö.

— Эн вирдав, свестя, грехсö эн шедты. Сойыт ме сьöрись кольччис здоровöн.

— Да кок йылас сiсьмис. А кин кузя? Чайтан бур олан кузя? Да тэ кузя и нёрис!

— Не ме кузя, а умöль отир кузя... умöль законнэз кузя. Думайтан, меным абу жаль сiя?

— Вöлi бы жаль, дак сы йылiсь тöждiн, а эн тöдчы лешаччöй шайкаэзкöт. Кöбыла рожа тэ, вот кин!

Македон одзлань эз кутчы вермасьны, только висьталiс:

— Кытшöм шайка, тэ мый? Этö умöлик мортыс, доносчик, вöлi гижöма, что Македон мöдö сотны райком... Ноко пуксям да баитам, правдасö и неправдасö лэбтам... Ме бы тэ ордö овны корся, свестя. Кöть неделя-мöд кежö.

— Овны? Ме эг на бöбмы да... И порог дорöдз ог лэдз! Тöв ньылат локтiн, тöв ньылат и ыскöвт! Меным тюромщиккес оз колö! И некинлö оз колö!

Гурьевна шырк пырис оградаö, ёрк вештiс ворота иган — эд пырö!

— Мда-а, — ыш ловзисис Македон да кышалiс юр вылас шляпасö. — Ме сiдз надейтчи сы вылö, а сiя — морт вийись пö... Вот сiдз, Лёва вонöй. Кыдз сказкаын: мун кытчö-некытчö, ов кытöнкö-некытöнкö — не му вылас, не кымöрас. Кöть и не ош ме, а некытчö менö оз примитö... Не городö, не деревняö. — И гажтöма юалiс Лёвалiсь: — Оз я адззись тэнат чаёк?

— Ырöш эм, йöв эм, а чай абу.

— Эм кö ырöш да йöв, дак и чайтöг позяс овны.

— Сэк мунам...

Македон сёйис жагöна, дыр, и Лёва эз тэрмöт сiйö. Адззис, что мортыс тшыг. И пиньтöм. А сэтчö жö — горттöм. Этасянь сылö старикыс жальжык лоис. И Лёва сы одзö ма доз сувтöтiс. Но Македон шуис:

— Масö ачыт сёй. А меным, ежели адззисяс, сетышт уль картов да лук.

— Адззисяс, — кöсйис Лёва. — Лöсьöт мешöктö. Сыбöрын Лёва кольлалiс стариксö прудок дорöдз, медбы иньдöтны мöдiк деревняö, кытöн овлöма Македонлöн тöдса. Но Лёва сьöртi петiс, что сэтчин сэтшöмыс абу.

— Сiя — кулöм деревня: керкуэс тыр, а не би, не радио абу. Ми походö ветлiм да узим сэтчин. Кык морт олöны.

— И ась. Ме, может, куимöт лоа.

Прудок дорас янсöтчисö, Лёва иньдöтчис гортас. Кынымкö оськöв бöрын видзöт керис старикыс ладорö — сiя некытöн эз тыдав. Волькыт места вылiсь öшис, дзик муыс сiйö ньылыштiс нето тури гусялiс.

«Эстöн мыйкö невежöртана...»

А вöлöма быдöс вежöртана. Этö Лёва казялiс сэк жö, кыдз бöр сибöтчис пруд дорö: Македон чапкöма котомасö да плащсö, лэдзчöма улö, кытöн петöны ключчез, да чеглалö бадь уввез. Вот сiя öктiс уввесö моростыр и нöбöтiс нiйö зыбун дорö.

«А-а, вон мый: баля сибдöма!»

Баляыслöн бöрыс эшö вевдöрас, а одзыс голяви вöйöма. Кынöмыс кыз, дак сы вылын и видзсьö.

Македон чапкалö уввесö и пырö ны кузя зыбунас. Баляыс сьöд, а юр пыдöсыс да бöжыс чочкомöсь. Сiя Гурьевналöн.

«Висьтавны, кинлöн сiя, али оз ков? — джöмдiс думанас Лёва. — Висьтала, ась оз мырсьы. Ась Гурьевнаыс ачыс нятяс броддьö». Котöртiс старикыс дынö висьталiс:

— Тэ коль сiйö, эн вöрöт.

— Медбы пöдiс?

— Сiя Гурьевналöн. Македон бергöтчис Лёвалань:

— Но и мый? Не баляыс менö вашöтiс. Да кöть бы и сiя!.. Эх, Лёва, Лёва! Нимыт небыт, а сьöлöмыт...

Зоночка чöлö: былись эд неладно горöтчис. А Македон берегитчöмöн, кокнита тальччалöмöн, сибöтчис баляыс дынöдз. Муыс кок увтас вештасьö да кöвьясьö, дзик резина, а сы увтын булькöтö ва.

Баляыс надейтчö отсöт вылö и оз пессьы, только пеллезнас да бöжнас вöрöтö Македонлiсь рам баснисö кывзiкö.

Дюттясьö зыбун вевдöрыс, полькьялö, и старик эшö öддьöнжык кокньöтчö, медбы не орöтны муыслiсь некодя коркасö. Вот сiя чапкис баляыс бокö медбöрья уввесö, тальччис ны вылö, жагвыв кыскис баляыслiсь бöрсö. Баляыс пондiс пессьыны, тальны Македонлiсь сапог нырресö и старикыс отсöтöн кыскис нятьсис и одзись коккесö. И сэтчö зыбун коркаыс потiс, ырк петiс гудыра, гöрдкодь ва. Македон балянас усис гатш, и баляыс сы вывсянь чеччöвтiс кöсжык местаö.

Лёва чепöссис Македон дынö. Но сiя ештiс ни бергöтчыны бок вылас и сувтöтiс зоночкасö:

— Эн пыр! Ачым пондыла петны.

И петiс. Ва паськöма. Куш нять. Тэрмасьöмöн мунiс баддес сайö, чöвтчис, пöрччасис, паськöмсö öшлiс уввез вылö. Кольччис ляч пасьтöг. Яйыс чочком, кыдз кольть кыш. Быд лыыс тöдчö — сэтшöм умöль.

Сэтчö лэбтiсис кöдзыт тöв, шондiсö дзебис кымöр.

— Мунам миянö, — бöра жалейтiс стариксö Лёва.

— Эттшöм нятьöсьыс? Ог, пасьтася да одзлань муна. Туй вылас косьма.

Только пасьтасис — пондiс гымавны. Вежöртiсö кыкнанныс: мунiкас Македонлö не косьмыны.

— Вöрас миян землянка эм, — висьталiс Лёва. — Печкажуг сэтчин, котёлок, масiсь.

— Бур бы. Но ылын я?

— Кытi логсö вуджим. Ме кайöта тэнö.

— Тэ, Лёва, небыт сьöлöма. Спасибо тэныт, спасибо, — Македон жмитыштiс зоночкалiсь гырдзза вевдöрсö. — Тэ эн кай мекöт, а висьтав. Ме кошша и адзза землянкатö. Ойсö, может, сэтчин и чулöта — зэрикас мый ветлöтны?

— Сэк часöт нянь вая...

— Нем оз ков. Ме верблюд увтырись: öтпыр сёйöм-юöмöн неделя пöт.

Зэрыс вöлi матын ни, и Лёва тэрмасьöмöн висьталiс, кыдз адззыны землянкасö, и нiя янсöтчисö. Янсöтчисö шоныта, бура, но пыр кежö: нiя не родня, не ёрттэз, нiйö нем оз йит. И чожа Лёва нач вунöтiс и сiйö пантасьöмсö, и старикыслiсь «чорыт» нимсö...

И то газетаын фотография...

Не весь, тыдалö, шуöны: керöс керöскöт оз вермы пантасьны, а мортыс мортыскöт вермас.

Юасьöммез:

1. Висьталӧ, кытшӧм классын велӧтсьӧ рассказ. Укажитӧ тип да вид уроклiсь, висьталӧ медшӧр мог уроклiсь. Вежӧртӧтӧ ассиныт думанытӧ.

2. Аркмӧтӧ куим юасьӧм герой мывкыд вежӧртӧм понда.

3. Лӧсьӧтӧ ӧтiк творческӧй заданнё рассказ дынӧ. Комментируйтӧ сiйӧ.

4. Лӧсьӧтӧ куим заданнё челядьлiсь лыддьӧтан навыккез зорӧтӧм понда.

